Avgerð tikin 4. desember 2002
J. nr.: 02S02-0021
Evni: Lærlingur og stuðul til ferðaútreiðslur
Maskinsmiðjulærlingur (løn í lærutíðini og í skúlatíðini)
Lóg nr. 93 frá 6. juni 1997 um stuðul til ferðaútreiðslur
· Samandráttur:
Skattgjaldari, sum er búsitandi á bygd, er í læru sum maskinsmiðjur í aðrari bygd. Skift verður ímillum verkliga læru á læruplássi og undirvísing í skúla, og sambært lærusáttmála fær skattgjaldarin løn í lærutíðini, eisini ta tíðina, hann er á Tekniska Skúla.
Skattgjaldarin var á Tekniska Skúla í Tórshavn í 100 dagar og ferðaðist dagliga millum bústaðarbygdina og Tórshavn. Tað var fyri hetta tíðarskeiðið, at hann søkti um ferðastuðul.
T&S avgjørdi at útgjalda ferðastuðul í samband við ferðing millum bústað og lærupláss, men ikki í samband við ferðing millum bústað og skúla.
Skattgjaldarin kærdi avgerðina viðv stuðli millum bústað og skúla til Kommunalu Skattakærunevndina, sum gav skattgjaldaranum viðhald.
T&S kærdi hesa avgerð til landsskattakærunevndina, sum helt at eingin ivi er um, at talan er um viðurskifti millum ein arbeiðsgevara og ein arbeiðstakara. Arbeiðsstaðið hjá skattgjaldaranum er bert flutt frá vanliga arbeiðsstaðnum til skúla í Havn í avmarkaða tíð. Men tá hansara arbeiðssáttmáli framhaldandi er galdandi í skúlatíðini, og hann annars í øllum lærutíðarskeiðnum, hóast ávísa sertrygd, tí hann er lærlingur, er undir teimum treytum, sum eru galdandi fyri arbeiðsmarknaðin, metir Landsskattakærunevndin, at skattgjaldarin hevur rætt til ferðastuðul, eisini tað tíðarskeiðið, hann er á Tekniska Skúla.
Tí varð avgjørt at staðfesta avgerðin hjá Kommunalu Skattakærunevndini. 

Málslýsing
Skattgjaldari, sum er búsitandi á bygd, er í læru sum maskinsmiðjur í aðrari bygd. Maskinsmiðjuútbúgvingin er skipað soleiðis, at skift verður ímillum verkliga læru á læruplássi og undirvísing í skúla, sambært løgtingslóg nr. 48 frá 26. mars 2002.

Sambært lærusáttmála hansara fær skattgjaldarin løn í lærutíðini, eisini ta tíðina, hann er á Tekniska Skúla.

Fyri 1. hálvár í 2001 søkti skattgjaldarin Toll- og Skattstovu Føroya um stuðul til ferðaútreiðslur, eftir løgtingslóg nr. 93, frá 6. juni 1997 um stuðul til ferðaútreiðslur. Skattgjaldarin var á Tekniska Skúla í Tórshavn í 100 dagar og ferðaðist dagliga millum bústaðarbygdina og Tórshavn. Tað var fyri hetta tíðarskeiðið, at hann søkti um ferðastuðul.

Toll- og Skattstova Føroya Øki avgjørdi vísandi til løgtingslóg um stuðul til ferðaútreiðslur at útgjalda ferðastuðul í samband við ferðing millum bústað og lærupláss, men ikki í samband við ferðing millum bústað og skúla.

Skattgjaldarin kærir avgerðina hjá Toll- og Skattstovu Føroya til Kommunalu Skattakærunevndina.

Avgerðin hjá Kommunalu Skattakærunevndini og grundgevingar hennara fyri avgerðini
Kommunala Skattakærunevndin førir í skrivi dagfest 13. juni 2002 fram, at sambært tí, sum er upplýst, fær skattgjaldarin eisini løn, tá hann er í skúla, tvs. at hann er undir útbúgving og fær løn í útbúgvingartíðini. Skúlin verður tí í hesum føri hansara arbeiðsstað, og skattgjaldarin eigur tí at fáa stuðul sambært galdandi lóg.

Nevndin hevur tí tikið hesa avgerð:
· At avgerðin hjá Toll- og Skattstovu Føroya verður broytt soleiðis, at skattgjaldarin eisini fær ferðastuðul fyri tíðina, hann er í skúla. 

Toll- og Skattstova Føroya, Stýrið kærir vegna Toll- og Skattaráðið avgerðina hjá tí Kommunalu Skattakærunevndini til Landsskattakærunevndina.

Kæran og viðmerkingar hjá Toll- og Skattstovu Føroya, Stýrið til málið
Í kæruni dagfest 10.07.2002 til Landsskattakærunevndina sigur Toll- og Skattstova Føroya, Stýrið, at tey meta, eins og Økið, at stuðul til ferðaútreiðslur, jbr. § 1 í løgtingslóg um stuðul til ferðaútreiðslur, er treytaður av, at persónurin, sum søkir um stuðul, hevur útreiðslur í samband við ferðing millum bústað og arbeiðsstað.

Toll- og Skattstovan metir, at umsitingin ikki eftir galdandi lóg hevur heimild til at líkastilla upplæringarpláss við skúla. Arbeiðsmarknaðurin og skúlaøkið verða í lóggávuhøpi ikki viðgjørd eins. Atlitini, ið verða tikin, eru sera ymisk. Stýrið metir tí ikki, at tað hevði verið í tráð við vanligar tulkingarreglur, um ein heimild í eini analogi víðkaði stuðulsøkið til eisini at fevna um ferðing millum bústað og skúla. Einki í løgtingslógini um stuðul til ferðaútreiðslur ella viðmerkingunum til lógina bendir á, at lóggevandi myndugleikin hevur ætlað at líkastilla skúla við arbeiðspláss, og metir Toll- og Skattstovan tað tí rættast, at tað er lóggevandi myndugleikin og ikki umsitingin, ið tekur støðu til, hvørt stuðulsreglurnar skulu broytast ella ikki.

Toll- og Skattstovan metir, orsakað av áðurnevnda, at avgerðin hjá Skattakærunevndini er ikki í tráð við galdandi rætt. Toll- og Skattstova Føroya, Stýrið hevur tí vegna Toll- og Skattaráð Føroya avgjørt at kæra avgerðina hjá Kommunalu Skattakærunevndini til Landsskattakærunevndina. Kæran er treytað av eftirfylgjandi góðkenning frá Ráðnum.

Við skrivi dagf. 11.09.2002 boðar Stýrið Føroya Kærustovni frá, at Toll- og Skattaráð Føroya tann 6. septembur 2002 góðkendi kæruna, sum Stýrið tann 10. juli sendi Landsskattakærunevndini.

Rættarreglur
Løgtingslóg nr. 93 frá 6. juni 1997 um stuðul til ferðaútreiðslur, sum broytt við løgtingslóg nr. 46 frá 30. mars 2001 §1.

"Rætt til stuðul eftir hesi lóg hevur hvør persónur, sum er undir fullari skattskyldu, er búsitandi í Føroyum, hevur lønarinntøku, herundir fiski- og útróðrarpart, og hevur útreiðslur í samband við ferðing millum bústað og arbeiðsstað í Føroyum."

Kunngerð nr. 103 frá 28. juni 2001 frá Fíggjarmálastýrinum um stuðul til ferðaútreiðslur og útreiðslur til dupult húsarhald.

Viðmerkingar og avgerð frá Landsskattakærunevndini
Í hesum føri hava vit eina løgtingslóg, sum greitt sigur, at "rætt til stuðul hevur hvør persónur, sum .........og hevur útreiðslur í samband við ferðing millum bústað og arbeiðsstað."

Spurningurin er, hvat kemur undir definitiónina "arbeiðsstað". Tað vil eitt nú siga, um orðingin kann tulkast soleiðis, at arbeiðsstað eisini umfatar skúlagongdina, tá tann lesandi fær løn undir skúlagongd.

· Hvørki viðmerkingarnar til lógina ella tilhoyrandi kunngerðin geva nakað tulkingarískoyti til, hvussu hugtakið arbeiðsstað skal skiljast. Avgerandi má tí vera vanliga fatanin av einum arbeiðsstaði. Arbeiðsstað er í vanligum týdningi tað stað, tú útinnir títt arbeiði fyri løn antin í starvi hjá ávísum arbeiðsgevara, ella tí at tú hevur átikið tær nakrar arbeiðsuppgávur, sum skulu útinnast á hesum staði. Skúli vil t.d. verða arbeiðsstaðið hjá lærarum, meðan skúli vanliga ikki verður mettur sum arbeiðsstað hjá næmingum, m.a. tí teir eru ikki í starvi á hesum staði.
Men skattgjaldarin er í læru sum maskinsmiðjur og hevur sítt vanliga lærupláss/arbeiðsstað. At vera lærlingur vil siga, at hann hevur gjørt sáttmála við ein arbeiðsgevara um arbeiði, arbeiðstíð og arbeiðsløn fyri tað arbeiðið, hann útinnur sum lærlingur. Í hesum er eisini ein partur av teoretiskari lærutíð.
Av nevndu umstøðum metir Landsskattakærunevndin, at eingin ivi er um, at talan er um viðurskifti millum ein arbeiðsgevara og ein arbeiðstakara. Nevndin metir, at í hesum føri er arbeiðsstaðið hjá skattgjaldarin bert flutt frá vanliga arbeiðsstaðnum til skúla í Havn í avmarkaða tíð. Men tá hansara arbeiðssáttmálið framhaldandi er galdandi í skúlatíðini, og hann annars í øllum lærutíðarskeiðnum, hóast ávísa sertrygd, tí hann er lærlingur, er undir teimum treytum, sum eru galdandi fyri arbeiðsmarknaðin, metir Landsskattakærunevndin, at skattgjaldarin hevur rætt til ferðastuðul, eisini tað tíðarskeiðið, hann er á Tekniska Skúla.
Tí varð avgjørt at staðfesta avgerðin hjá Kommunalu Skattakærunevndini. 

Úrskurður hjá Landsskattakærunevndini er endaligur innan fyrisitingina men kann leggjast fyri Føroya Rætt, um hetta verður gjørt innan 3 mánaðar frá móttøku av úrskurðinum.

